
XIZMAT KOʻRSATISH SOHASIDA INNOVATSION 
JARAYONLARNI JADALLASHTIRISH 

MEXANIZMLARINI TAKOMILLASHTIRISH

Ashurova Maftuna Ortiq qizi
Denov tadbirkorlik va pedogogika instituti mustaqil izlanuvchisi

ORCID: 0009-0000-9811-453X
Email: maftuna.ashurova.00@mail.ru 

Annotatsiya. Ushbu maqolada xizmat koʻrsatish sohasida innovatsion faoliyatni davlat tomonidan qoʻllab-quvvatlashning 
yoʻllari va vositalari, innovatsion faoliyatni rivojlantirish omillari, xizmat koʻrsatish sohasidagi innovatsion tadbirkorlik, 
innovatsiyalardan foydalanishning iqtisodiy mazmuni va mohiyati, innovatsion tadbirkorlikni davlat tomonidan tartibga 
solish va qoʻllab-quvvatlashning turli mexanizmlari hamda amalga oshirish usullari tadqiq qilingan.

Kalit soʻzlar: xizmat koʻrsatish sohasida innovatsion faoliyat, innovatsion tadbirkorlik, innovatsion biznes, innovatsion 
faoliyatni ragʻbatlantirish, ixtirochilar, konstruktorlar, texnologlar.

Abstract. This article examines the ways and means of state support for innovative activity in the service sector, the 
factors of development of innovative activity, the economic content and essence of the use of innovations in innovative 
entrepreneurship in the service sector, various mechanisms and methods of implementation of state regulation and 
support for innovative entrepreneurship.

Key words: innovative activity in the service sector, innovative entrepreneurship, innovative business, stimulation of 
innovative activity, inventors, designers, technologists.

Аннотация. В данной статье рассматриваются пути и средства государственной поддержки инновационной 
деятельности в сфере услуг, факторы развития инновационной деятельности, экономическое содержание и 
сущность использования инноваций в инновационном предпринимательстве в сфере услуг, различные механизмы 
и методы осуществления государственного регулирования и поддержки инновационного предпринимательства.

Ключевые слова: инновационная деятельность в сфере услуг, инновационное предпринимательство, 
инновационный бизнес, стимулирование инновационной деятельности, изобретатели, дизайнеры, технологи.

K I R I S H
Xizmat ko‘rsatish sohasi iqtisodiyotning ajralmas qismi sifatida nafaqat iqtisodiy, balki ijtimoiy hayotning 

rivojlanishida ham muhim rol o‘ynaydi. O‘zbekistonning rivojlanayotgan iqtisodiy tizimida xizmat ko‘rsatish 
sohasining o‘rni ortib bormoqda. Xizmat ko‘rsatish sohasidagi innovatsiyalar esa, ayniqsa, boshqaruv 
tizimlarining takomillashtirilishi mamlakat iqtisodiyotining global raqobatbardoshligini oshirishda muhim omil 
hisoblanadi.

Shu bilan birga, xizmat ko‘rsatish sohasida innovatsion boshqaruv mexanizmlarini joriy etish va rivojlantirish 
mamlakatning umumiy iqtisodiy barqarorligini ta’minlashga yordam beradi. Hozirgi kunda xizmat ko‘rsatish 
sohasida boshqaruvning an’anaviy yondashuvlari ko‘pincha zamon talablariga javob bermaydi.

Bu sohadagi boshqaruv mexanizmlari ko‘p hollarda yangiliklar va texnologik o‘zgarishlarni inobatga 
olmaydi, bu esa tashkilotlarning raqobatbardoshligini pasaytiradi. Shu sababli, xizmat ko‘rsatish sohasida 
innovatsion boshqaruv mexanizmlarini ishlab chiqish va amaliyotga tatbiq etish muhim ahamiyatga ega.

Respublikamizning xizmat koʻrsatish sohasida ishlab chiqarish (xizmat koʻrsatish)da innovatsiya 
va intellektual hissaning yuqori ulushiga ega boʻlgan barqaror bozor iqtisodiyotiga, xizmatlar bozorida 

raqobatbardosh xizmatlarga hamda qulay innovatsion-investitsiya muhitiga ega mamlakatga aylantirish 
boʻyicha davlat tomonidan qoʻllab-quvvatlash amalga oshirilmoqda.

Ushbu maqsadlarni amalga oshirishda respublikamiz iqtisodiyotini toʻliq innovatsion modeliga oʻtkazmasdan 
turib erishish mumkin emas, bu mamlakatda innovatsion faoliyatni davlat tomonidan qoʻllab-quvvatlashning 
hamda davlat boshqaruvi, iqtisodiyot ustuvor tarmoqlari va ijtimoiy sohaga innovatsion gʻoyalar, ishlanmalar va 
texnologiyalarni amalda joriy qilishni ragʻbatlantirishning samarali tizimini yaratishni zarurat etadi.

Xizmat ko‘rsatish sohasidagi innovatsion boshqaruv mexanizmlarini takomillashtirishning asosiy maqsadi 
– bu iqtisodiy samaradorlikni oshirish bilan birga, jamiyatning umumiy farovonligini ta’minlashdir. Shu sababli, 
xizmat ko‘rsatish sohasida boshqaruvni takomillashtirishning har bir jihati mamlakatning iqtisodiy barqarorligini 
saqlash va rivojlantirishda muhim rol o‘ynaydi. Maqsadga erishish uchun xizmat ko‘rsatish tashkilotlarida 
zamonaviy boshqaruv metodlarini joriy etish, xodimlar salohiyatini oshirish va yangi texnologiyalardan 
foydalanish zarur. Xizmat ko‘rsatish sohasidagi boshqaruv mexanizmlarini takomillashtirishning eng muhim 
yo‘llaridan biri – bu raqamli texnologiyalarni keng joriy etishdir. Hozirgi kunda dunyo miqyosida raqamli 
transformatsiya xizmat ko‘rsatish sohasini yangilashda asosiy omilga aylanmoqda.

Xizmat ko‘rsatish tashkilotlari, masalan, banklar, do‘konlar, restoranlar va boshqa xizmatlar sohasidagi 
tashkilotlar o‘z mijozlari bilan muloqot qilishda va xizmatlarni taqdim etishda zamonaviy texnologiyalarni 
faol qo‘llamoqda. Bu esa mijozlar bilan yanada yaqin aloqalar o‘rnatishga, xizmatlar sifatini yaxshilashga 
va raqobatbardoshlikni oshirishga yordam beradi. Shuningdek, xizmat ko‘rsatish sohasida boshqaruvning 
takomillashuvi bilan birga, inson resurslarini boshqarish metodlarini ham innovatsiyalash zarur.

M A V Z U G A  O I D  A D A B I Y O T L A R  S H A R H I
Oʻrganilayotgan muammoga bagʻishlangan ilmiy ishlarda “innovatsion tadbirkorlikni davlat tomonidan 

tartibga solish va qoʻllab-quvvatlash” kategoriyasiga turli xil taʼriflar berilgan. G.A. Yarin fikricha, “Innovatsion 
tadbirkorlikni davlat tomonidan tartibga solish va qoʻllab-quvvatlash innovatsion tadbirkorlikni shakllantirish 
va rivojlantirish uchun innovatsion ishbilarmonlik muhiti faoliyati uchun huquqiy-siyosiy, iqtisodiy-ijtimoiy, 
raqobatbardosh va boshqa shart-sharoitlarni davlat organlari tomonidan taʼminlash mexanizmidir”.

Iqtisodchi olim I.V. Vaxramovning fikricha, davlatning innovatsion-investitsion siyosati samaradorligini 
oshirishdan kutilayotgan natijalar uning innovatsiyalarni joriy qilishdagi obyektiv holatlari, yaʼni risk darajasining 
mavjudligi, yangi texnologiyani yaratish, xizmat ko‘rsatish jarayonlari vaqtini sezilarli darajada qisqartirish, ilmiy 
muhit va innovatsion infratuzilma rivojlanishining o‘zaro muvofiqligi, ilmiy-tadqiqot ishlarini osonlashtirish uchun 
tegishli infratuzilmani shakllantirish, ushbu faoliyat uchun ulkan kapital sig‘imi yuqori tizimlarni shakllantirish 
zarurati, isteʼmol bozoridagi raqobat muhiti, kichik innovatsion korxonalar uchun davlat kafolatlarini taqdim 
etish, innovatsiyalar va mutaxassis kadrlarga qo‘yiladigan yuqori talablar bilan belgilanadi. Mazkur maqsadlarga 
erishish tarkibiy va infratuzilmaviy o‘zgartirishlar umumiy dasturini realizatsiya qilish bilan bog‘liq.

Yudov S.D. esa innovatsion tadbirkorlikni davlat tomonidan qoʻllab-quvvatlash innovatsion tadbirkorlikni 
faollashtirish, yangi ish o‘rinlarini yaratish va shu bilan shugʻullanuvchilar aholi qatlamlari orasida turmush 
farovonligini oshirish uchun qulay huquqiy, soliq va maʼmuriy muhitni yaratishdan iborat ekanligini taʼkidlagan.

T A D Q I Q O T  M E T O D O L O G I YA S I
Tadqiqot jarayonida xizmat ko‘rsatish sohasida innovatsion faoliyatni rivojlantirishda davlat tomonidan 

qo‘llab-quvvatlashning ilmiy-amaliy jihatlari dinamik yondashuv hamda guruhlash usullaridan foydalanildi.

T A H L I L  V A  N A T I J A L A R
Xizmat koʻrsatish sohasida innovatsion tadbirkorlikning rivojlanishi koʻplab omillarga bogʻliq boʻlib, ulardan 

eng asosiysi institutsional muhit hisoblanadi. Ushbu jarayonda davlatning roli alohida ahamiyatga ega.
Davlat innovatsion siyosatining ahamiyati innovatsion jarayonlarning obyektiv xususiyatlari, yaʼni yuqori 

darajadagi tavakkalchilik, ilmiy muhit va innovatsion infratuzilmaning rivojlanish darajasiga bogʻliqlik, ilmiy 
tadqiqot va tajriba-konstruktorlik ishlarini yaratish uchun katta kapital sigʻimi, halol raqobat va tadbirkorlikni 
keng rivojlantirish imkoniyatlari, innovatsiyalar, kadrlarning ilmiy-texnik malakasiga qoʻyiladigan yuqori talablar 
kabilar bilan belgilanadi.

Innovatsion tadbirkorlikni davlat tomonidan qoʻllab-quvvatlash innovatsion tadbirkorlikni faollashtirish, 
yangi ish oʻrinlarini yaratish va shu bilan shugʻullanuvchilarning aholi qatlamlari orasida turmush farovonligini 
oshirish uchun qulay huquqiy, soliq va maʼmuriy muhitni yaratishdan iborat. Davlatning innovatsion faoliyatni 
rivojlantirishga munosabati uni rivojlantirishning yaxlit siyosati bilan ifodalanadi (1-rasm).

1-rasm. Innovatsion faoliyatni davlat tomonidan tartibga solish va qoʻllabquvvatlashning asosiy yoʻnalishlari1

Innovatsion tadbirkorlik faoliyatiga nisbatan davlat innovatsion siyosati belgilangan maqsad va vazifalar, 
tamoyillarni belgilash, turli mexanizmlar va ixtisoslashtirilgan davlat institutlarini yaratish asosida ishlab chiqilgan 
innovatsion tadbirkorlikni davlat tomonidan tartibga solish va qoʻllab-quvvatlash chora-tadbirlarining mutanosib 
tizimidir.

Mahsulot va texnologiyalarning tubdan yangi turlarini ishlab chiqarishni rivojlantirishda, shuningdek, 
shu asosda mahalliy tovarlarni sotish bozorlarini kengaytirishda namoyon boʻluvchi xoʻjalik subyektlarining 
faol innovatsion siyosati yalpi ichki mahsulot hajmi oʻsishini taʼminlash, ilmiy-texnik salohiyatni rivojlantirish, 
iqtisodiyot sohalari va tarmoqlarida zamonaviy texnik-texnologik tuzilmalarni shakllantirish va mahsulotlarning 
raqobatbardoshligini oshirish imkonini beradi.

Hozirgi vaqtda respublikamiz iqtisodiyotini xomashyo yoʻnalishidan yuqori texnologiyalarga yoʻnaltirilgan 
innovatsiyalar sohasiga oʻtkazish muhim vazifalardan biridir. Bu ilm-fan, taʼlim va yuqori texnologiyalar 
sohasidagi qiyosiy ustunliklarni oshirish orqali mamlakat iqtisodiyotining raqobatbardosh salohiyatini keskin 
oshirish va shu asosda iqtisodiy oʻsish hamda aholi farovonligini taʼminlashning yangi manbalaridan foydalanish 
imkonini beradi.

Innovatsion iqtisodiyotni rivojlantirishning asosiy yoʻnalishlari, maqsadlari va mexanizmlari Oʻzbekiston 
Respublikasi Prezidentining 2020-yil 29-oktyabrdagi “Ilm-fanni 2030-yilgacha rivojlantirish konsepsiyasini 
tasdiqlash toʻgʻrisida”gi PF-6097-son2 Farmoniga muvofiq “Ilm-fanni 2030-yilgacha rivojlantirish” konsepsiyasida 
keltirilgan. Innovatsion iqtisodiyotni rivojlantirish inson intellekti va ijodiy salohiyatini iqtisodiy oʻsish va milliy 
raqobatbardoshlikning yetakchi omiliga aylantirish demakdir.

1	  Manba: muallif ishlanmasi
2	  https://lex.uz/ru/docs/-5073447

Ilm-fanni 2030-yilgacha rivojlantirish konsepsiyasining strategik maqsadi etib milliy iqtisodiyotni 
rivojlantirishning innovatsion va yuqori texnologik formatiga oʻtish, mamlakatimizning raqobatdosh ustunliklarini 
ishga solish va toʻgʻri safarbar etish, innovatsion mahsulotlar hajmini kengaytirish, jadal iqtisodiy oʻsishni 
taʼminlaydigan yoʻnalishlarga investitsiyalarni yoʻnaltirish, aholi turmush darajasini bir necha bor yaxshilash, 
ijtimoiy sohadagi dolzarb masalalarning innovatsion yondashuvga hamda ilmiy tadqiqotlar va erishilgan 
natijalarga asoslangan ilmiy yechimini topish, xalqaro miqyosda ilmiy hamkorlikni rivojlantirish, shuningdek 
Oʻzbekiston Respublikasining 29.10.2019 yildagi “Ilm-fan va ilmiy faoliyat toʻgʻrisida”gi O‘RQ-576-son3 va 
24.07.2020 yildagi “Innovatsion faoliyat toʻgʻrisida”gi O‘RQ-630-son4 qonunlari ijrosini taʼminlash hisoblanadi.

Respublikamizda innovatsion faoliyatni qoʻllab-quvvatlash va rivojlantirish uchun xizmat koʻrsatish va 
servis sohasida innovatsion tadbirkorlikni davlat tomonidan tartibga solish konsepsiyasini ishlab chiqish 
zarur. Biz Oʻzbekistonning turli hududlarining amaliy tajribasini tahlil qilish asosida hududiy xizmat koʻrsatish 
sohasida innovatsion faoliyatni qoʻllab-quvvatlash va rivojlantirishning tashkiliy-iqtisodiy mexanizmini ishlab 
chiqdik. Fikrimizcha, ushbu mexanizmning oʻziga xos jihati shundaki, yetakchi oʻrin viloyatdagi xizmat koʻrsatish 
sohasidagi korxona va tashkilotlarga berilgan. Mexanizm tadbirkorlik faoliyatini amalga oshirishda faol ishtirok 
etishga yoʻnaltirilgan, uning manfaatlarini inobatga oladi va hududdagi korxonalar tomonidan innovatsiyalarga 
boʻlgan talabni rivojlantirishga qaratilgan. Keng maʼnoda mazkur mexanizm tashabbuslar va uni amalga oshirish 
boʻyicha tadbirlar – ilm-fan va biznes hamkorligini rivojlantirish uchun shart-sharoit yaratish yoʻnalishlarini 
belgilaydi (2-rasm).

2-rasm. Xizmat koʻrsatish sohasida innovatsion faoliyatni davlat tomonidan qoʻllab-quvvatlash5

3	  https://lex.uz/docs/-4571490
4	  https://lex.uz/docs/-4910391
5	  Manba: muallif ishlanmasi

Xizmat koʻrsatish va servis sohasida innovatsion faoliyatni davlat tomonidan tartibga solish va qoʻllab-
quvvatlashning tashkiliy-iqtisodiy mexanizmining asosiy maqsadi quyidagilardan iborat:

− innovatsion faoliyat natijalari tufayli hududni yangi turdagi xizmatlar bilan taʼminlash;
− hududning xizmat koʻrsatish sohasidagi korxona va tashkilotlarning innovatsion faoliyatini ragʻbatlantirish, 

ilmiy-texnikaviy faoliyat natijalari asosida koʻrsatilayotgan xizmatlarning raqobatbardoshligini oshirish;
− hududning xizmat koʻrsatish sohasida innovatsion tadbirkorlik faoliyati subyektlarining manfaatlarini 

huquqiy tartibga solish va himoya qilish;
− innovatsion sohada raqobat muhitini rivojlantirish uchun qulay shart-sharoitlar yaratish, shuningdek, 

hududdagi innovatsion va tadbirkorlik tuzilmalarini qoʻllab-quvvatlash;
− hududda zamonaviy innovatsion infratuzilmani shakllantirish;
− davlat-xususiy sheriklik tizimini rivojlantirish orqali hududiy innovatsion tizimning turli elementlarining 

oʻzaro hamkorligini taʼminlash.
Milliy va hududiy innovatsion siyosatning zarur elementi quyidagi asosiy yoʻnalishlarda innovatsion 

madaniyatni oshirish chora-tadbirlariga qaratilishi lozim:
− xizmat koʻrsatish sohasi korxonalari va tashkilotlari hamda oliy taʼlim muassasalari uchun innovatsion 

sohada ishlash uchun kadrlar tayyorlashni tashkil etish;
− korxonalar va aholiga intellektual mulk obyektlarini roʻyxatga olish masalalari boʻyicha maslahatlar berish;
− innovatsion tovar va xizmatlarni realizatsiya qilishning marketing mexanizmlarini ishlab chiqish va amalga 

oshirish;
− innovatsion tadbirkorlar va aholini ilgʻor mahalliy va xorijiy innovatsiyalar toʻgʻrisida axborot bilan 

taʼminlashni amalga oshirish;
− hududda innovatsion infratuzilma elementlarini shakllantirish, rivojlantirish va qoʻllab-quvvatlash.
Hozirgi kunda xizmat koʻrsatish korxonalarida innovatsion faoliyatni amalga oshirish tartibi restrukturizatsiya 

qilish bosqichidadir. Shunga koʻra, innovatsion loyihalarni boshqarish ularni realizatsiya qilish boʻyicha qarorlarni 
qabul qilishni metodik taʼminlashdagi kamchilik boʻlib hisoblanadi. Mazkur holatdan kelib chiqadigan boʻlsak, 
zamonaviy xizmat koʻrsatish korxonalarida innovatsion faoliyatni qoʻllab-quvvatlash tizimini rivojlantirish zarur.

X U L O S A  V A  T A K L I F L A R
Bizningcha, zamonaviy xizmat koʻrsatish korxonalarida innovatsion faoliyatni rivojlantirishning asosiy 

yoʻnalishlarini takomillashtirish quyidagi choralarni amalga oshirishni nazarda tutadi:
− zamonaviy xizmat koʻrsatish tarmoqlarida korxonalar va tashkilotlar faoliyatining muhim yoʻnalishlari 

doirasida ilmiy tadqiqotlarni oʻtkazishga konsentratsiyalash;
− sohada texnologik yoʻl xaritalarini yaratish asosida innovatsion faoliyatga kichik va xususiy xizmat 

koʻrsatish korxonalarini jalb qilish;
− fan sigʻimi yuqori boʻlgan xizmat koʻrsatish korxonalarida innovatsion faoliyatini ragʻbatlantirish va 

iqtisodiy samaradorligini oshirish maqsadida innovatsion faoliyat natijalarini xarid qilish va sotish;
− xizmat koʻrsatish korxonalarida innovatsion faoliyatining moliyaviy samaradorligini oshirish usullari va 

vositalarini joriy etish;
− xizmat koʻrsatish korxonalarida innovatsion tadbirkorlikni rivojlantirish doirasida resurslardan foydalanishni 

optimallashtirish vositalarini qoʻllash;
− innovatsion faoliyatni amalga oshiruvchi shaxslar yoki korxonalar tomonidan aniqlanadigan mezonlardan 

kelib chiqib, foydali boʻlgan innovatsion loyihalarga resurslarni yoʻnaltirish.

